
 Sesudah terjadi keadaan-keadaan yang tidak digemari

terbit di dalam perkara Nadrah yang termaklum itu maka akhbar

“Singapore Standard” telah mengubah sikapnya dengan memberi

peluang yang luas di dalam akhbarnya menyebarkan berita-berita Islam

lebih luas daripada yang lainnya. Langkah ini patut dipuji

dan mudah-mudahan berkepanjanganlah langkahnya demikian itu.

 Seorang alim yang ternama di Malaya tatkala membela kedudukan

seorang sahabatnya di dalam suatu muktamar Islam setelah

menunjukkan sahabatnya itu seperti “bulan purnama yang

penuh” tidak ada cacat celanya telah membidas orang-orang yang

membangkang dengan pukal borong lalu mengatakan mereka itu

“kawan syaitan”. Bidasnya itu dikatakannya ialah daripada 

apa yang ada di dalam hatinya – atau pun kerana sahabatnya

memuji lebih dahulu.

Di dalam masa itu barangkali

beliau sebagai seorang ulama

yang patut mengawal perkataannya itu

lupa kepada firman Allah yang

maksudnya “Ajaklah mereka itu kepada jalan Tuhanmu dengan

kebijaksanaan dan nasihat yang baik dan bantahilah mereka dengan 

cara yang lebih baik.”

 Oleh kerana kena “cemeti” yang perit itulah agaknya

hantu Wak Kodok telah bersilat lalu melangkah sebanyak semuka

lebih kemudian dihubungnya pula pada minggu kemudiannya lalu

menuduh bahawa “Wartawan al-Farouq” membuat fitnah. Ia takut

menyebut “Cemeti al-Farouq” harus sebabnya kerana sifat

“hantu” itu yang segolongan dengan “syaitan” yang menurut

kaca mata Islam itu masing-masing takut kena rejam sebab

tidakkah “syaitan” itu disebut Tuhan “syaitan

yang direjam”? ! Fitnah itu ialah mengadakan barang yang tiada!

Tetapi apa yang disebut di ruangan ini dahulu bukan diadakan

kerana menurut yang kita ketahui sememangnya ada sebagaimana telah

tersiar di dalam akhbarnya – kalau hantu Wak Kodok mahu, kita

boleh riwayatkan apa yang sudah dilakukannya sebab kita

cukup mempunyai hujah.

 Kata orang tua-tua “menangguk di air yang keruh” itu

nampaknya sekarang ada diambil sempena oleh orang-orang yang

barangkali jahat perasaan dan perangainya. Di dalam kekeruhan-kekeruhan

yang terjadi daripada rusuhan yang tidak digemari yang telah

berbangkit itu telah banyak orang-orang yang ditahan kerananya.

Di dalam tahanan-tahanan yang demikian itu mudah-mudahnya pihak

yang berkuasa memerhati orang-orang yang mencuba menangguk di air

keruh supaya dengannya tidak terjadi kelak sesuatu atau

seperkara orang-orang yang tidak berdosa menerima bahangnya.

Kecermatan menyiasat di dalam

perkara yang sedemikian ini

payahnya adalah menjadi suatu

kewajipan yang besar supaya

orang ramai puas hati – yang

salah menerima hukumannya dan yang tak bersalah dibebaskan.

 Jabatan Setiausaha Agung UMNO dahulu telah menolong

memberi derma kemalangan di Bukit Kepong – Muar. Terbit perkara

Nadrah orang-orang Islam Singapura telah menerima kemalangan

tetapi jabatan itu senyap! Ia hanya “membolehkan”

ahli-ahlinya berderma kerana menolong perbicaraan Nadrah itu dengan

disuruhnya hantar terus kepada penyimpan amanah derma di Singapura.

(Ingat membolehkan – bukan menyuruh atau mendesak supaya

menolong). Syabas Jawatankuasa Kerja Agung UMNO! Kita 

tahu orang-orang UMNO sudah pun banyak yang berderma sebelum

“dibolehkan”. Apakah maknanya ini?! Adakah Jawatankuasa

Kerja Agung UMNO memandang ahli-ahlinya orang yang ……

atau seperti ……. tarik hidung?!! – Cemeti

al-Farouq.

